
S“YASHIL” MAKON – BU TOZA HAVO, 

YER YUZIDAGI BARCHA TIRIK 
ORGANIZMLARNING HAYOT MANBAI

Yuldashev Farhodbek Abdumutalibovich 
Toshkent davlat iqtisodiyot   universiteti Andijon filiali 

“Iqtisodiyot” kafedrasi katta o‘qituvchisi, 
iqtisod fanlari nomzodi 

Annotatsiya: Ushbu maqolada O‘zbekistonning “yashil” iqtisodiyotga o‘tish bo‘yicha strategiyasi asosida amalga 
oshirilayotgan keng ko‘lamli chora-tadbirlari bilan bog‘liq muhim va  dolzarb masalalari ko‘rib chiqilgan.

Kalit sо’zlar: “Yashil” iqtisod, ekologik xavfsizlik, atrof-muhit, “yashil” makon, “yashil”  belbog‘, “yashil”  tadbirlarni 
moliyalashtirish, mintaqaviy xamkorlik, tabiiy resurslar.

Abstract: In this article, the important current issues related to the large-scale measures implemented on the basis of the 
strategy of transition to a green economy of Uzbekistan are considered.

Key words: Green economy, ecological safety, environment, green space, green belt, financing of green activities, regional 
cooperation, natural resources.

Аннотация: В данной статье рассмотрены важные текущие вопросы, связанные с масштабными мерами, 
реализуемыми на основе стратегии перехода к зеленой экономике Узбекистана. 

Ключевые слова: Зеленая экономика, экологическая безопасность, окружающая среда, зеленые насаждения, 
зеленый пояс, финансирование зеленой деятельности, региональное сотрудничество, природные ресурсы.

K I R I S H
Bilishimiz zarurki, iqtisodiyot ilmida aholining hayot sifati umumlashtiruvchi ijtimoiy-iqtisodiy kategoriya  

bo‘lib, nafaqat moddiy ne’matlar va xizmatlarni iste’mol qilish darajasini, balki ma’naviy ehtiyojlarni qondirish, 
salomatlik, umr ko‘rish davomiyligi, atrof-muhit ekologik sharoitlarni, axloqiy-psixologik iqlim, ma’naviyatni xam 
o‘z ichiga oladi. 

O‘zbekiston Respublikasi Prezidentining 2019 yil 30 oktyabrdagi  “2030 yilgacha bo‘lgan davrda O‘zbe-
kiston Respublikasining atrof muhitni muhofaza qilish konsepsiyasi tasdiqlash to‘g‘risida”  PF-5863-sonli Far-
monida tatbiq etilishi belgilangan “Yashil makon” umummilliy loyihasi dasturlarida atrof muhit obyektlarini (havo, 
suv, yer, tuproq, yer qari, bioxilma-xillik, qo‘riqlanadigan tabiiy hududlar) inson ta’siri hamda boshqa salbiy ta’sir 
qiluvchi omillardan saqlash, sifatini taminlash hamda sanoat ishlab chiqarishi, urbanizatsiya  ko‘lami keskin 
kengayishi va aholi punktlariga tushayotgan ekologik yukni kamaytirish mexanizmlarini takomillashtirish rejalari 
ishlab chiqilgan va amalga oshirilmoqda.

M A V Z U G A  O I D  A D A B I Y O T L A R  S H A R H I
Atrof-muhitni muxofaza qilish bo‘yicha choratadbirlarni moliyaviy mablag‘larsiz amalga oshirish mumkin 

emasligi tufayli alohida “yashil” moliyalashtirish tizimini yaratish zarurati paydo bo‘ldi. Shu sabali Bunevich K.G. 
va Gorbacheva T.A. o‘zlarining tadqiqotlarida “yashil moliya”, “yashil”  investitsiyalash” tushunchalarini ilgari 
surdilar. Yangi “yashil” moliyaviy vositalar nafaqat ulardan foydalanishdan iqtisodiy foyda olish, balki atrof-muhit 
va iqlim muammolarini hal qilish va uni muxofaza qilish uchun mo‘ljallangan, degan fikrni keltirishgan.

Zhang D. va boshqalarning tadqiqotlarida “yashil”  iqtisodiy samaradorlik, Durbin modeli, “yashil”  iqtisodi-
yotda toza energiyaning roli, “yashil”  iqtisodiyot ko‘rsatkichlari tahlil qilingan. 

Mamlakatimiz olimlari tomonidan ham mazkur masala atroflicha o‘rganilgan bo‘lib, “Yashil” iqtisodiyotning 
energetika sohasiga yo‘naltirilgan investitsiyalarining jahondagi hozirgi holati tahlil qilingan va rivojlanish ten-
densiyalari Z.Nurov tadqiqotlarida o‘z aksini topgan. T.K.Iminov, A.V.Vahobov, T.Z.Teshaboyev, M.T.Bo‘tabo-
yevlarning tadqiqotlarida “yashil” iqtisodiyotga o‘tishning xorijiy tajribalari, sanoatni rivojlantirishda iqtisodiy 
ekologik muammolar kabi masalalari atroflicha o‘rganilgan.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. “Yashil”  iqtisodiyot rivojlanishining ta’siri tendensiyalarini o‘rganishda umumiylikdan individuallikka 
va aksincha tartibda deduksion yoki induksion usullardan foydalanish samara bersa, abstrakt-mantiqiy fikrlash 
usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, 
xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullarini keng 
foydalanildi.

T A H L I L  V A  N A T I J A L A R
Oxirgi yillarda mamlakatimiz ham atrof-muhitni muhofaza qilishning xalqaro hamkorlik munosabatlarida 

faol qatnashmoqda. O‘zbekiston Respublikasi 1993-yil 18-mayda Ozon qatlamini muhofaza qilish to‘grisi-
dagi Vena konvensiyasiga va Ozon qatlamini yemiruvchi moddalar bo‘yicha Monreal protokoliga qo‘shilgan, 
O‘zbekiston 1993-yildan buyon BMTning Iqlim o‘zgarishi to‘g‘risidagi xadli konvensiyasining (Nyu-york, 1992-yil 
may) a’zosi hisoblanadi.

Xalqaro darajada aholi hayot sifatini yaxshilash borasida qabul qilingan eng muhim xujjat – Birlashgan 
millatlar tashkilotining (BMT) 2015-yilda qabul qilingan “Barqaror rivojlanish maqsadlari” bo‘lib, ular butun 
dunyo aholisi duch kelayotgan asosiy muammolarni hal etishga qaratilgan 17 ta o‘zaro bog‘liq maqsaddan 
iborat. O‘zbekistonda 2030-yilgacha bo‘lgan davrda barqaror rivojlanish sohasidagi milliy maqsad va vazifalarni 
amalga oshirishni jadallashtirish bo‘yicha chora-tadbirlar rejasi ishlanib, unda 16 ta milliy barqaror rivoj lanish 
maqsadi, 125 ta vazifa belgilanib olindi. Milliy maqsadlardan: iqlim o‘zgarishi va uning oqibatlariga qarshi kurash 
bo‘yicha tezkor choralarni qabul qilish, quruqlik ekotizimlarini himoyalash va tiklash, ulardan oqilona foydala-
nishga ko‘maklashish, o‘rmonlardan oqilona foydalanish, cho‘llanishga qarshi kurashish, yerlarning yemiril-
ishini to‘xtatish va bioxilma-xillikning yo‘qolib ketish jarayonini to‘xtatish vazifalari belgilandi.

Ekotizimlar va biologik xilma-xillik iqtisodiy rivojlanish va kambag‘allikni kamaytirish uchun muhim bo‘lgan 
asosiy tovarlar ishlab chiqarish va xizmatlar ko‘rsatishni jadallashtirish bilan bog‘liq. Shu nuqtayi nazardan 
ekotizimlar va biologik xilma-xillikni barqaror boshqarish ilmiy, ekologik, ijtimoiy, iqtisodiy rivojlanish masa-
lalarida markaziy o‘rin tutadi.

Respublikada ekotizimlarni himoya qilish va tiklash, ko‘kalamzorlashtirish ishlarini jadallashtirish va “yashil”  
maydonlarni kengaytirish borasida “Yashil makon” umummilliy loyihasini amalga oshirilishi muhim qadam bo‘ldi. 
Ushbu loyiha doirasida yiliga 200 million tup daraxt va buta ko‘chatlarini ekish orqali shaharlardagi “yashil”  
maydonlarni amaldagi 8 foizdan 30 foizga oshirish reja qilingan. 

Shu o‘rinda yana bir xolatni ko‘rsatib o‘tishimiz joizki, so‘nggi yillarda O‘zbekistonda iqlimning o‘zgarishi, 
yaqqol sezila boshladi. Yillik o‘rtacha haroratning ko‘tarilishi, mavsumiy qurg‘oqchilik kuchayishi tendensiyasi 
kuzatilmoqda. Bu esa Orol dengizining qurish jarayoni mintaqadagi iqlim sharoitiga salbiy ta’sir ko‘rsatayot-
ganidan dalolat beradi. Orol falokati yoz faslida qurg‘oqchilik va jazirama issiqni kuchaytirib hamda sovuq 
va qahraton qish faslini uzaytirib, iqlimning kontinentalligini chuqurlashtirdi. Bu salbiy ta’sirning oqibatlarini 
yumshatish uchun davlatimiz tomonidan qator tadbirlar ishlab chiqilib, ular qatoriga Orol dengizining qurigan 
tubida qo‘shimcha 500 ming gektar “yashil”  maydonlarni barpo etish, 2026-yil yakuniga qadar ularning umumiy 
hajmini 2,5 million gektarga yoki hududning 78 foiziga etkazish, Orolbo‘yida xalqaro “Yashil iqlim” va Global 
ekologik jamg‘armalarning bioxilma-xillik, iqlim o‘zgarishi va tuproq yemirilishining oldini olishga qaratilgan das-
turlari asosida 300 million AQSH dollari qiymatidagi loyihalarni amalga oshirish ko‘zda tutilgan.

O‘zbekiston fuqarolariga “Yashil makon” platformasi orqali ekilgan ko‘chatlar holatini nazorat qilish imkoni-
yati yaratilgan. Ekalogiya va atrof-muhitni muhofaza qilish davlat qo‘mitasi tomonidan “Yashil makon” umum-
milliy loyihasi elektron platformasi orqali nazorat qilish tashkil etilgan. Bu platforma orqali “Yashil makon” umum-
milliy loyihasi doirasida har bir hududda yiliga 200 million tup ko‘chatni ekish va shu orqali mamlakatimizdagi 
“yashil”  maydonlarni kengaytirish rejalashtirilgan. Loyiha doirasida kelgusi 5 yilda 1 milliard tup daraxt ko‘chati 
va butalar ekiladi. Ekilgan ko‘chatlarning holati esa elektron tizim orqali nazorat qilinadi va xar yilgi ko‘chat ekish 
mavsumi o‘tgan yillardagidan tubdan farq qiladi. 

Davlat ekologiya qo‘mitasidan ekspert guruhi tashkil qilingan. Bu ekspert guruhida 8 ta xodimdan iborat. 
Ular Respublikada ko‘zga ko‘ringan olimlar – arbaris, dendrolog, tuproqshunos, agronom kabi olimlardan iborat 
va har bir hududda hududiy amaliy yordam va monitoring guruhlar tashkil qilingan. Davlat ekologiya qo‘mitasi-
ning tahlil markazi tashkil etilgan bo‘lib, bu yerda onlayn rejimida monitoring olib boriladi.

Bundan tashqari, har bir shtabda koll-markaz ham tashkil etilgan bo‘lib, murojaatlar uzluksiz qabul qilin-
yapti. Ekilgan ko‘chatlar haqidagi ma’lumotlar hududdagi shtab vakillari tomonidan “Yashil makon” platforma-
siga kiritiladi.

Platformada hozir tuman, viloyat shtablari ekilgan ko‘chatlarning turi bo‘yicha, navi bo‘yicha, kim tarafdan 
ekildi, qaysi subyekt ekdi, ijtimoiy sohami, avtomobil yo‘llarimi, fermer xo‘jaliklarimi ekilgan ko‘chatlarning egasi 

Sva mas’ullari mavjud. O‘sha mas’ullarga birato‘la biriktirilib ketilmoqda. Bu yangi “Yashil makon” platformasi 

umummilliy loyihasini jamlovchi, uni nazorat qiluvchi ochiq platforma hisoblanadi.  “Yashil makon” platformasida 
har bitta daraxt nazoratga olingan bo‘lib, ular o‘zining manzili, sug‘orish tizimi bor-yo‘qligi  haqida to‘liq ma’lumot 
beradi. Har bir fuqaro mobil telefoni orqali kirib, bu platformada o‘zining mahallasida, ko‘chasida qanday ko‘chat 
turi ekilganligi, uning soni, uning sug‘orish tizimi bormi-yo‘qmi, ekilgan ko‘chatlar kimga biriktirilganligini ko‘rishi 
mumkin.

Platformaga har bitta ekilgan daraxt ko‘chatlarni kiritish, uni nazorat qilish asosan 3 bosqichga bo‘linadi. 
Birinchi bosqichi bu tuman hokimligida tashkil etilgan shtab xodimlari har bitta ko‘chatni ushbu platformaga 
kiritib boradi. Kiritilgan ma’lumotlar inspektorlar tomonidan o‘rganiladi. Haqqoniyligi tasdiqlansa, platforma 
“yashil”  rangga o‘zgaradi. Ko‘chatlar yetishtirish uchun hududlarda pitomniklar tashkil etilgan bo‘lib ularda 
parvarishlangan millionlab ko‘chatlar yo‘l yoqalariga ekilmoqda. Jumladan,  Andijon viloyati Paxtaobod tumani-
dagi pitomnikda 20 gektar maydonda manzarali ko‘chatlar va butalar yetishtirish ishlari yaxshi yo‘lga qo‘yilgan. 
Viloyatdagi 16 ta hududida ko‘chatzorlar tashkil etilgan bo‘lib, xususan, Paxtaobod tumanidagi 20 gektarli mana 
shu maydonda 300 ming tup manzarali ko‘chatlar hamda butalar parvarish qilinmoqda va har yili 100 ming tup 
noyob daraxtlarning nihollari ekish uchun tayyorlanadi. 

Qayd etilishicha, joriy yildan boshlab “Yashil makon” umummilliy loyihasi doirasida har yili kamida 200 mln 
tup manzarali va mevali daraxt hamda butalar ko‘chatlarini, qalamchalarini ekish ko‘zda tutilmoqda. 2024-yil 
yakuniga qadar “yashil”  bog‘lar soni 444 taga yetkaziladi.

Ekologiya yo‘nalishida 2024-yilda amalga oshirilishi belgilangan asosiy tadbirlar quyidagilar:
• 112 ta yirik sanoat korxonasi hududida va unga tutash hududlarda 2,1 mln tup ko‘chatdan iborat “yashil 

belbog‘”lar barpo etiladi;
• respublikada o‘rmon bilan qoplangan maydonlarni 3,65 mln gektarga (8,1 foizga) yetkazish choralari 

ko‘riladi;
• yerlarni eroziyadan va melioratsiya obyektlarini qum ko‘chishidan saqlash uchun ihota daraxtzorlari 15 

014 gektarga yetkaziladi;
• o‘rmon xo‘jaliklarida nihol va ko‘chatlar yetishtirish 112 mln tupga yetkaziladi hamda daraxt va buta 

urug‘larini tayyorlash 688 tonnaga oshiriladi;
• iqtisodiyot tarmoqlari tomonidan havoga chiqariladigan zararli gazlar hajmi 1,5 foizga qisqartiriladi;
• 93 ta sanoat korxonasida lokal oqova tozalash inshootlari quriladi va rekonstruksiya qilinadi;
• 14 ta hududda qarovsiz hayvonlarni saqlash faoliyati bilan shug‘ullanuvchi pitomniklar yaratiladi.
• respublikaning barcha shaharlari atrofida “yashil belbog‘”lar tashkil qilinadi.
“Yashil makon” umummilliy loyihasi doirasida barcha hududlarda ko‘kalamzorlashtirish darajasini 30 foizga 

yetkazish bo‘yicha katta dastur qabul qilingan. Buning uchun:
– har bir viloyat bahor va kuz mavsumida 15 million tup daraxt ko‘chatlari ekishi;
– barcha shaharlar atrofida “yashil belbog‘”lar tashkil qilish zarurligi belgilangan.
BMT Taraqqiyot dasturi ko‘magida “Yashil makon” tashabbusi doirasida Orolbo‘yi va Surxondaryoni 

o‘rmonzorlashtirish, ularning qum va chang bo‘ronlariga chidamliligini oshirish hamda O‘zbekiston shaharlarini 
ko‘kalamzorlashtirish bosh rejasini ishlab chiqish loyihasi boshlandi.

“Yashil makon” tashabbusini qo‘llab-quvvatlash maqsadida bosh reja va innovatsion moliyaviy yechimlarni 
ishlab chiqish” qo‘shma loyihasi ishga tushirildi. Loyihaning asosiy maqsadi innovatsion uzoq muddatli moli-
yalashtirish, muvofiqlashtirish va salohiyatni oshirish orqali “Yashil makon” tashabbusining iqlimga chidamliligini  
oshirishda O‘zbekiston hukumatini qo‘llab-quvvatlashdan iborat. Loyiha tashabbusi BMTTD, Davlat ekologiya 
qo‘mitasi, BMTning Yevropa iqtisodiy komissiyasi (YEIK) va BMT qochqinlar bo‘yicha Oliy komissari boshqar-
masi tomonidan ilgari surilgan edi.

Loyihani amalga oshirish uchun hamkorlar tomonidan jami 900 ming dollar ajratilgan bo‘lib, bu mablag‘ 
orqali 2023-yilning o‘zida Orolbo‘yi va Surxondaryo viloyati hududlarini o‘rmonzorlashtirishni moliyalashtirish, 
innovatsion monitoring va nazorat tizimini joriy etildi. Loyiha Moliya vazirligi, O‘rmon xo‘jaligi davlat qo‘mitasi, 
O‘zgidromet, Suv xo‘jaligi, Mahalla va oilani qo‘llab-quvvatlash vazirliklari, shuningdek, fuqarolik jamiyati tash-
kilotlari bilan yaqin hamkorlikda amalaga oshirilmoqda.

Amalga oshirilayotgan qo‘shma loyiha, shuningdek, “Yashil makon” umummilliy loyihasini qo‘llab-quvvat-
lagan holda mamlakatimizda aholi salomatligi va hudularning iqtisodiy holatini yaxshilash, barqaror ish o‘rinla-
rini yaratishni, ayniqsa, ayollar uchun qulay ish o‘rinlarini ko‘paytirishni maqsad qilgan.

“Yashil makon”ning 1 milliard daraxt ekish loyihasi havoni tozalash va aholi salomatligini muhofaza qilishga 
yordam beradi. Ammo ko‘chatlarni ekishni har tomonlama parvarish qilmasdan va boshqarishsiz daraxtlarning 
taqdirini oldindan aytib bo‘lmaydi. Shuning uchun ekishning texnik iqtisodiy asoslanishi va loyiha ishtirokchila-
rining yanada muvofiqlashtirilgan sa’y-harakatlari kerak.

X U L O S A  V A  T A K L I F L A R
Muvaffaqiyatga erishish, ya’ni ko‘chatlar ildiz otib, osmonga bo‘y cho‘zishini ta’minlash, uglerod tashlan-

malari hajmini kamaytirish va ular bilan keyinchalik potensial ravishda savdo qilish imkoniyatini qo‘lga kiritish 
uchun sa’y-harakatlar mamlakat miqyosida samarali tarzda muvofiqlashtirilishi lozim.

Fikrimizcha, “Yashil makon” — yuqori maqsadlarga yo‘naltirilgan jadal tashabbus bo‘lsa-da, puxta tayyor-
garlik va rejalashtirish orqali uning yanada samaraliroq bo‘lishini ta’minlash mumkin. O‘rmonlashtirish va 
o‘rmonlarni qayta tiklash dasturlari doirasida istalgan natijalarga erishish uchun uzoq muddatli investitsiyalar va 
boshqaruv bilan bir qatorda, puxta rejalashtirish va doimiy diqqat-e’tibor talab etiladi.

Nihoyat, dastur natijalari belgilangan yuqori maqsadlarga mos bo‘lishini ta’minlash uchun imkon qadar 
qisqa vaqt ichida samarali va innovatsion moliyalashtirish modeli joriy etilishi lozim.

“Yashil makon” davlat jamg‘armasining tashkil etilishi muammoni yechilishii uchun bir qadam ammo 
maqsadga erishish uchun davlat investitsiyalarining o‘zigina yetarli bo‘lmaydi. Jalb qilinadigan nodavlat mab-
lag‘larining hajmini ko‘paytirish hamda investitsiya va moliyalashtirish manbalarini kengaytirish lozim. Bularga 
o‘rmonlardan barqaror foydalanish va o‘rmon xo‘jaligini rivojlantirish maqsadlariga yo‘naltirilgan xalqaro moli-
yalashtirish, xususiy ichki moliyalashtirish va yashil/BRM obligatsiyalaridan foydalanishni keng joriy qilish 
muhim axamiyatga egadir.

